
Kolosi
Ripia Agaa

Kolosi-ri Esia su ru-para aasa. Efesus-re Kolosi
adaare raapu re-para aasa. Pol nipu pa pirua
aa medaloma pa onaa piri-para kogono pula
penaasa pare nipu Kolosi su-para lotu ada meda
namarekaasa. Pol-me aa medaloma Kolosi on-
aanuna kone rulae yae mabebolaaeme remaa
pagesa. Goane go pepa tua kone perekenalo
repaasa. Agaa puri panere goa sa: Yesu Krais-me
niaa wala mealia sa. Goa pua niaa raba meape
porameda naia. Kraismadare Gote-me oyae rayo
maopaasa.
Pol-me go buk tua aa laapo piri-para mo Kolosi

su-para mea pulupa loa repaasa. Mo aa laapona
biri Tikikus-para Onesimus lapo.
Robonu gupa adamina:
Epe-rupa pulupape agaa (1.1-2)
Beten loa ora pi agaa (1.3-8)
Krais-re go piane aa (1.9–2.19)
Krais mada kagaa pirape kone wasupa meal-
ima (2.20–4.6)

Abi piralepape agaa (4.7-18)

Pol-me Kolosi su-para pepa tua rapaasa
1 Ni Pol-re Gote-me ni epe kone sua ni Yesu

Krais-na aposel kogono aa mapiraasa. Nina ame
Timoti raapu pirua go pepa tu repaato.

2Nimi Gote-na ruru onaanu nimi Kolosi su piri
onaanu-para go pepa apo tu repaato-daa. Nimimi

Krais madaa kone rulaawa ame baaninu-rupa
piralepape. Niaana Aapa Gote-me nimina robaa-
para epe raba meape kone-para kuma pi kone-
para gina.

Kolosi onaanumi Yesuna agaa madaa kone ru-
lasimi

3 Oro yaalo niaame nimi madaa Gote-para
beten teme raburi ora pi teme. Nipuri niaana Aa
Mudu Yesu Krais-na Aapa ora ria pia.

4Gore nimimi Yesu Krais madaa kone rulaawa
Gote-na ruru onaa rayo-para epe pedo pu raana
omeme remaa aba pagema.

5 Aba ripiare ora Epe Agaa nimi mea lagisimi
rabu nimimi go agaana re robaa-para mea sua
pimi. Goa puare nimimi so yaa-para iaa yae
adoamulalo piralimi-daare nimimi kone rulaawa
Gote-na ruru-para pedo pu raaname omo pimi.

6 Su rayo-parare go epe agaa pago kiriteme.
Goa pua onaa rayome epe kone sua epe-rupa
pimi. Goa pea pare nimimi aba ripia Gote-na epe
raba meape kone misimi rabu nimimi go kone
waru adesimi. Go-rupare su rayo-para Gote-na
agaa pago kiriteme.

7Niaana epe kogono aa Epafras-me abade nimi
go epe agaa moge riaasa. Go aare oro yaalo
Yesu Krais-na kogono waru surubua niaa raapu
kogono padane-rupa pea.

8 Gore Holi Spirit-mi nimi aba pedo pu raana
omape kone gisa-pulu go aa nipumi niaa lagisa.

Pol-me beten loa Kolosi onaa puri mapalaasa
9 Niaame nimi madaa remaa laema rabu page

abia page nimi madaa beten laema. Gote-me

nimina robaa-para kone gua rabaminalo niaame
beten laema. Goa pua nimimi Holi Spirit-na kone
waru niminaaware kone adaapu mealiminalo
beten teme.

10 Go rabu nimimi Aa Mudu-na pora pamua
nipuna kone mealimi rabu Aa Mudu nipumi
raaname omalia. Go pora kurua epe kogononu
palimi-daare Gote-na epe kone nimina robaa-
para ora adaa yalia.

11 Goa puare Gote-na puri rayome nimi puri
mapalainalo niaame beten gupa laema. Nipuna
epe puri madaare nimimi epe-rupa pawa pirua
kedaa rayo mada rialimi.

12 Nimimi Aapa nipu-para ora pi loa raana
omalimina. Gore nipumi nimi mapiraasa-pulu
nipuna saapirae yae mea rumaa gialia. Go yaere
niaa epe paa-para pima onaanumiri Gote nipuna
ruru pima-ga go epe yae rayo mealima.

13 Abade su ribaane-para pirisimi rabu wae
yaena purimi niaa rabuaniaasa. Goa pisare Gote-
me niaa raba mulalo nipuna epe Sina Surube Su-
para mea mapiraasa.

14Go Simiri niaana waea mea rubaawa niaana
pupitaginu ora pane misa.

Krais nipuna kone-para nipuna kogono laapo
madaa agaa lakesa

15 Yesu Krais-re niaame nipu adema rabu nipu
Gote nona piane yapare onaanumi Gote na-
ademe. Krais-re ora Gote-me warisade oyae rayo
surubea.

16 Gote-na Simiri so yaa-para i yae page su
amaa i yaenu page rayowarisa. Nipumiri niaame
adema yaenu page na-adema yaenu rayo warisa.



Kolosi 1:17 iv Kolosi 1:23

Go yaa-para pimi remonu page asubaanu page
surube ensel-nu page ensel mudunu page rayo
warisa. Goa pua Gote-me su yaa oyaeyae rayo
warisadere nipuna Naakina rolo-para ia.

17 Go oyaenu rayo nawarisa rabu nipu aba
ripia pirisa. Goa pua nipu raapu epe-rupa ainalo
warisa.

18 Gore kone rulae onaa rayore nipuna yoga-
nena ru-para piramina nipu niaana AaMudu pia.
Nipuri niaana yoganena re aa piruaaya. Nipuri
go ome onaanu pimi-para pua pirisa pare Gote-
me nipu wala marekaasa rabu nipu oyae rayona
mudu piruaaya.

19 Gote-me nipuna puri kone lapo rata rayore
go naaki padane madaa kata.

20 Gote nipuna koneme su yaa laapo rayo
nipuna ini agaana wala mea kiritatalo pisa-pulu
su amaa mea rapaasa. Nipuna Si Yesu repena
polopea madaa omoa yaapi koyasa-pulu Gote-me
su yaa-para piri oyae page su amaa i yae page
nipu raapu epe-rupa mapiraatalo pisa.

21 Abadere nimi Gote raapu re-para napirisimi
pare nimi wae kone sua wae yae pua iaa-rupa
pirisimi.

22 Goa pisimi pare nipuna naakina to yogane
repena polopea madaa tu maomasimi rabu Gote-
me abia nimi rayo nipuna adami onaanu-rupa
mapiraaya. Goa pea-ga nipumi nimiri nipuna
onaanu mapiraatalore ora pupitagi nane wae
yaenu nasaapiruae onaanu nipuna ini agaana
pirinalo mea kirita mapiraasa.

23 Goa pisa-ga nimimi Aa Mudu madaa kone
waru rulaawa nipuna agaa ratalepape. Goa pua

wae yae medame nimi nayolo rialiadaare nim-
imi aba pagesimide epe agaana oyae ado pirua
nagimalimina. Niri Pol aba ripia neme go epe
agaa lagua nimi raba meape aa pirisude. Go epe
agaare go su amaa piri onaa rayome aba pageme.

Pol-me Kolosi onaanu raba misa
24 Abia neme rialo kedaare nimi raba mealu-

ame raaname oma pi. Kedaa medalomare
Yesumi nipuna ruru onaanu raba mulalo risa.
Gupa risa pare abia page go kedaa medaloma pa
ia. Nina yoganeme nape radaare Yesu nipuna
nisade kone makibumaawa raba muaayo.

25Gote nipumi abade ni mapiraasa rabu ni lotu
ada-para kiritae piri onaanu raba mi aa mapi-
raasa. Goa pua neme nimi epe-rupa piraminalo
raba muaayo. Goa pua neme Gote nipuna agaa
nimi waru lage.

26 Oro yaalo abade go kudiri pua i agaare
onaanu rayome napagesimi pare abiare Gote-na
ruru onaa rayo madaa penaame mea waata.

27 Abiare Gote-me kone sua gupa pea: Nipuna
kudiri pu i agaana re-re nipuna onaa rayo-para
mea waata. Go ora epe agaare onaa rayona
rikiraana penaamewaatea. Go kudiri pu i agaana
re-re gupa: Krais-re nimina robaa-para pia-pulu
nimi Gote raapu pirua nipuna epe paana puri
kuma mealepape.

28 Goa pea-ga niaame Krais-na epe agaa onaa
rayo-para mogeaema. Goa pua niaame makuaae
kone mua agaa mogeaatalore agaa mana puri
paboa laketema. Goa pua niaame onaa padane
padane laatapu lakeloa Krais raapu puri pane
onaanu piraminalo mogeaema.

29 Go kogono pulalo pe rabu nina purimiri oro
yaalo neme kalai pua kogono paayomadaa radaa
pea. Go puriri Krais-mi nina robaa-para guaaya
rabu neme kogono mada pe.

2
Nimimi kone rulaawa mua yaa agaa gi-

malepape
1 Gore neme nimi madaa kogono pulalore ni

radaa pisa. Go page mo Laodisia su-para piri
onaanu-para onaanu medalomame ni waru na-
ademe pare raba mulalo kogono pe.

2Neme kogono go-rupa pere nimuna pu robaa-
para puri mapalaawa pirua raana omape kone
sua piraliminalo kogono pe. Go rabu nimumi
makuaae kone mua pu robaa-para rulatabenalo
waru mealiminalo. Goa pua nimimi Krais nipu
Gote-na pagaa i agaana re adaliminalo kogono
peme.

3 Gote-na pagae agaa rayo-para nipuna
makuaae kone-para gonuri Krais-me niaana
robaa-para epenalo mea waatea.

4 Goa pea-daa nimi lagialo: Aa medame nimi
arere pua makiralia-daare nipuna agaa napa-
galepa. Nipuna agaare ora epe puri pane agaa
kone salimi pare nimi makiralia.

5 Gore ni nimi raapu meda-para napima pare
nina koneme nimi madaa epenaato. Nimimi
Krais madaa puri paloa kone rulaawa padane-
rupa pimi-pulu ni ora raaname omalo.

Yesu madaa kagaa pirape kone wasupa meam-
ina

6 Nimimi Yesu Krais ora nimina Aa Mudu
madaa kone ruleme-ga nipu madaa epe-rupa
piruatepape.

7 Gore repena Pita no su-para puri paloa aaya-
rupa nimi page nipu raapu piralepape. Goa pua
nimimi nipuna puri meaa-mama pua kone waru
rulaawa go-rupa piralepape. Epe agaa mogeasa-
rupare epe-rupa piralepape. Goa pua oro yaalo
nimimi Gote-para ora pi tapape.

8 Nimimi waru adalepape. Aa medalomame
su amaa kone sua nimi makiraawa nipuna wae
pora pamuape epaame omalimi. Go su amaa
konere nimumi Aapa akuanuna agaa mana ya-
pulu su yaa surube ensel waenuna agaa pagoa
mogeaeme. Go rabu nimumi Krais-na agaa
namogeteme.

9 Krais-na to yogane-parare Gote-na puri kone
rayo rulatabea.

10 Goa pea-ga nimimi Krais raapu piram-
ina Gote-na kone rayo nimina robaa-para ru-
latabena. Nipuri ora surube ensel-nu page ensel
mudunu page go rayona mudu piruaaya.

11 Gore nimi nipu raapu padane-para pirua
nimina yogane kepesimi. Goa peme pare yo-
gane kepeape konere aanumi pemede-rupadaa
namisimi. Dia, Krais-me nimina wae pupitagi
ne kone mea rubua nipuna kagaa kone gisa. Go
rabu Krais-me yogane kepeteme-rupa wae yae
mea rubisa.

12 Gore nimimi baptais misimi raburi nimumi
Krais matmat-para rogaasimi-rupa nimi page
nipu raapu rogaabaema. Goa pua Gote-na purimi
Krais matmat-para marekaasa-rupa nimimi bap-

tais mua Krais raapu ome onaanu piri-para gi-
moa rekaeme.

13 Abadere nimimi pupitagi noa nimina kone
wasupa omape-rupa pirisa. Go raburi nimi
ruru rado onaa pirua rekena agaana pora
naratisimi. Goa pisa pare Gote-me Krais tapa-
para marekaasa rabu nimi nipu raapu mapi-
raasa. Goa pua Gote-me niaana wae rayo mea
rubisa.

14 Gore aa medame yago mulalo go aa-na bi
pepa mada tu ia. Go-rupare niaame rekena agaa-
para agaamana-para napagesima rabu niaa raba
minalo pisa. Goa pisa pare Yesu repena polopea
madaa omesa rabu niaana rekena agaa page
rigitaniaasa.

15 Goa pua nipumi go repena polopea madaa
omesa rabu wae ensel-nu mudu ensel-nu iaanu
ipulupa loa yaasa. Goa puare onaana ini agaana
nipumi go iaanu adaniaawa yala mapolasa.

Niaare Krais raapu aba omesima
16 Gore nimumi nimi-para pa makirae agaa

meda nateme. Nimimi eta no ipa nape rabu
rekena agaa page natemena. Gore adaa di rabu
page kagaa akua opaliade rabu page Kitu Pirape
yapi di rabu page go madaa makirae agaa mada
natemena.

17 Go agaare go-rupa lapere Krais epape di
rabu lapena managola pa ia. Goa palia pare go
yaenuna re-re Krais yaade.

18Gore pa aa medame upaa pua epe oyae adoa
koso lape agaa-rupa lagialiare nipuna agaa na-
pagalepape. Nimimi ensel-nuna bi minasaalimi-
daare nimina bi rabuaniaalimilo lagialia pare

yaa agaa tea. Go piane aare nipu abade piri aa-
rupa pirua nipumi abana kone sua laguaaya.

19 Gore Krais ora Aa Mudu piruaaya pare
mo aa-rupare Krais raapu napiruaaya. Krais-
miri niaa nipuna yogane piraminalo puri gua
surubea. Goa pua nipuna uni-para kogaapu-para
puri gua niaa irulu saapiruaaya. Goa pua Gote-
me niaa Krais-na rururi nipu raapu piramonalo
puri gea.

20Nimiri aba Krais raapu omesimi rabu su yaa
laapona wae remo rayona puri rabuniaasa. Goa
pea-ga nimiri akeane wala go su amaa onaa-
rupa piralimi? Goa pua nimi go rekena agaa
medaloma akeane pago pimi?

21 Go rekena agaare go yae kimi nameape loa
naoraape loa nena to madaa narogaape agaa
laguaaya?

22 Go piane rekena agaare ora pa ia-daa pa
onaanumi go agaa mana lagialeme. Goa yapare
go eta-para oyaenu-para niaame pu kiritalima-
daare ora dia yalia.

23 Gore ensel-nuna bi minasaape agaa mana-
para nimina bi rabuaniaape agaa mana-para to
yogane maoyaina teme agaare ora epe ta kone
imi? Gore nimumi makuaae kone mua teme
pare mo agaa mananu pageme rabu Gote-na bi
naminasaaeme. Dia, nimina bi meape madaa
kone mapiraawa pageme.

3
Gote-me niaare Krais raapu aba marekaasa

1 Gote-me nimi Krais raapu aba marekaasa.
Goa pisa-ga nimimi so yaa madaa i yaenuri nim-
ina mealimina konemapiraatepape. Sogo-parare
Krais ora mudu pirua Gote-na popo ki-nane pia.

2 Oro yaalo nimi rayome so yaa madaa i yae
madaa kone penaloa surubalepape. Nimimi go
su amaa i yaenu madaa kone namapiraatepape.

3 Gore go su amaa nimiri aba ome onaa-rupa
pirisimi-pulu nimimi go su amaa i yaenu madaa
kone namapiraatepape. Dia, pare nimina oro
yaalo kagaa pirape kone wasaanu-para Krais
Gote raapu mea saaba pirina ta.

4 Goa pua Krais-re niaana oro yaalo kagaa
pirape konewasupana re yaade. Gore orope nipu
su amaawala epalia raburi nimi page nipuna epe
paana ru-para padane-para rekalimi.

Niaare kagaa onaa piramina
5Goa pea-pulu nimimi go su amaa agaa madaa

ia kone rayore tu maomatepape. Su amaa i kone
nimina robaa-para ia-ga gimalepape. Ona paake
yone kone-para yala polape kone-para paonaanu
yone kone-para pupitagi nolalo pi kone-para oyae
inimi adoa epaame ome kone-para go rayore
gimalepape. Oyae meda adoa epame omape
konere ora pa remona bi minasae kone.

6 Gore onaa rayome Gote-na agaa napagoa
mo wae yaenu palimi-daare Gote-me wae ratu
yawape yoto mada gialia.

7 Abade nimimi page go aanu raapu pirua
nimina robaa-para i kone wae rayo mua nimimi
wae poranu kuritalo pisimide.

8 Yapare abia nimiri wae kone go-rupa rayore
gimalepape: Ratu yawe kone-parawae pape kone
rayo gimalepape. Go page ero agaa-para wae
pugu pi agaa page rayo gimalepape.

9Nimina ame baaninuri namakiratepape. Dia-
ga nimimi abana kone-para wae rayore aba
gimisimide.

10 Goa pua nimiri kagaa kone rayo meamede.
Gote-me nimi ora kagaa onaanu-rupa warisa-
pulu nipumi oro yaalo nipuna epe kone nona
piane guaaya. Goa pua nimimi kone meaa-mama
puare nipuna kone rayo mu kiritamina.

11Niaa kagaa onaanu pima-ga ruru rado onaa-
para Juda onaanu-para rado-rupa napiramina.
Goa pua yogane kepeape aanu-para yogane nake-
peape aanu-para rado napiramina. Goa pua
kimisu onaanu-para raa-para piri onaanu-para
rado-rupa napiramina. Goa pua pa kogonome
adini onaanu-para pa esepene onaanu-para go
rayo-rupa rado rado abia napiramina. Dia-
ga Krais-me niaa rayore padane-rupa makibu-
maawa onaa rayona robaa-para rulatabenalo
niaa kagaa onaanu mapiraasa.

Niaana yagonu raana waru omamina
12 Gote-me nimi madaa pedo pu raaname

omesa-pulu nimiri ora nipuna ruru onaanu-rupa
mapiraaya. Goa pea-pulu nimimi kagaa kone go-
rupa sua piralepape: Waru odome omape kone-
para raba meape kone-para pawa pirape kone-
para go kone rayo sua ora pawa aawae onaanu
piralepape.

13 Goa puare nimina rikiraana piri onaa
medalomame nimuna bipa arere pape agaa loa
ne pae ni pae agaa teme-daare gore go wae kone
mea rubalepape. Gore Aa Mudumi nimina wae
yaenu abamea rubisa-ga go-rupanimimi nimuna
wae yaenu page mea rubatepape.

14 Goa puare pedo pu raaname omape
kone salepape. Go konemere ora epe kone
rayo padane-para mea makibumaawa puri
mapalaaya. Go rabu niaa kone padane mada
salima.

15 Krais-me nipuna kuma pi kone guaaya-pulu
go konemere nimina pu robaa rumaalia. Gote-
me abade nimi yogane padane-rupa mapiraawa
yaasa rabu nipumi go epe kone su padane-rupa
piraminalo pisa. Goa pea-ga nimimi oro yaalo
Gote-para ora pi tapape.

16 Krais-na ora epe agaare nimina pu robaa-
para waru rubina madialepape. Nimina ame
baaninu epe agaa rado rado mada maredepo
yaina laketapape. Goa pua nimimi epe rupale
yaasa-para epemata-para epe lotu yaasa-para loa
nimina pu robaa-para i koneme Gote-para ora pi
waru tapape.

17 Nimimi oyae rayo kogono pua agaa madaa
teme-daare gore Aa Mudu Yesuna bi madaa pi-
pape. Goa pua nipuna bi madaare nimimi Aapa
Gote-para ora pi tapape.

Kristen onaa-repaa madaa agaa
18 Nimi onanuri nimina aa-na ada saru saru

pua piralepape. Goa palimi-daare Aa Muduna
pora epe-rupa kuralimi.

19 Nimi aanumi page nimina orenu pedo pu
raaname omalepape. Goa puare nimimi wae
kone nasua nimina orenu-para puri pane agaa
natapape.

20 Nimi nogo naakinumiri oro yaalo nimina
ama Aapana agaa rayo waru pagalepape. Goa
palimi-daare Gote-me go piane kone raaname
omalia.

21Nimi aaraa aginumiri nimina nogo naakinu-
para ratu nayawalepape. Goa palimi-daare
nimuna pu robaa maoyaalimi.

Kogonome adini aanu-para surube aa lapona
agaa

22 Nimi kogonome adini aa rayore mo nimina
surube aa-na agaa rayo waru pagalepape. Gore
nimumi ademe-ga pa amaa kogono pua nimu
omeme pulalo napipape. Dia, pare nimimi Aa
Mudu madaa kone waru saabaawa ora kone
padane sua kogono pipape.

23 Gore kogono rayo nimimi pemere Aa
Muduna kogono-rupa kone sua puri paloa
kogono pipape. Nimimi pa aa madaa kogono
pape yaade kone nasalepape.

24 Goa palimi-daare Aa Mudumi nimina epe
yoto gialia. Aba nipumi nipuna onaanuna oyae
makiritasa. Goa pua nimi rayo kogono peme rabu
Adaa Aa Krais nipu padanena kogono peme-ga
pagalepape.

25Gore pa aamedamewae yae palia-daare gore
go paliade waea madaa wae yoto mealia. Gote-
me onaa rayo epe kone padane sua go wae yae
madaa abutea.

4
1Nimi kogono surube aanu nimimi mo nimina

naakinu-para ora redepo ne kone sua suruba
piralepe. Nimina Adaa Aa page so yaa-para pirua
adea-ga pagalepape.

Agaa mana medaloma
2 Nimimi oro yaalo beten teme rabu waru

ado piralimi. Goa pua nimimi Gote-para ora pi
laatepape.

3 Niaa page raba minalo Gote-para nimimi
beten laatepape. Gote-meniaa porameawanaloa
niaame nipuna epe agaame Krais kudiri pi agaa
madaa puri paboa lamona beten tapape. Go
agaa madaare nimumi ni aba kalabus ada map-
ataasimi.

4Nimi neme go epe agaana re waru maredepo
yawa lakelano beten tapape.

5 Gore oro yaalo Gote madaa kone narulaeme
onaanu adalimi rabu nimumi epe pora adenalo
kone waru sua agaa laketapape.

6 Nimina agaare oro yaalo epe-rupa loa rede
waru pina laketapape. Goa pua nimimi onaa-
nuna agaa page epe-rupa oro yaalo abutapape.

Pol-me Tikikus-para Onesimus lapo mea ra-
paasa

7 Niaana epe ame Tikikus nipumi epe remaa
rayo laguaaya. Tikikis-ri nipu ni raapu pirua Aa
Mudu-na kogono ora waru puaaya.

8 Goa pea-ga neme go aa nimi piri-para mea
rapalua. Nipumi niaa madaa remaa lagialia rabu
nimina pu robaa-para epe kone mada salimi.

9 Nipu epalia rabu neme Onesimus-ri* ora ni-
aana epe kogono pape ame awaa ora nimina
adami aa page yaade. Oyaeyae rayo go-para pea-
daa nipumi nimi lagula epalipa.

Pol-me abi piralepape agaa Kolosi onaanu re-
para rapaasa

10 Aristarkus-ri kalabus ada padane-para
patepa pare go aamere nimi abi piralepape lo o
taata. Mak nipu Barnabas-na aai go ameayame
page abi piralepape lo o taata. Gore nipu
nimi piri-para epalia raburi gore nimimi nipu
mealepape. Go madaare abade neme nimi-para
agaa mana la moyaasude.

11 Jisas nipuna bi meda Justus temede aa
nipumi page abi piralepape lo o taata. Go aa re-
pore Juda aanu pirua Yesu madaa kone rulasimi.
Go aa repore Gote-na Surube Suna agaa madaa
ni raapu padane-para kogono pema. Goa pua
nimumi ni waru raba muaeme.

12 Epafras-me page nimi-para abi piralepape
lo o taata. Go aa page nimina adami aa pirua
Yesu Krais-na kogono pea. Oro yaalo nimi raba
minalo beten puri paloa loaaya. Goa pua Gote-
me nimi puri mapalaawa ora onaa mapiraawa
nipuna agaa waru pagoa puri mealiminalo oro
yaalo beten loaaya.

13 Neme nipumi kogono waru pea-daa neme
nimi go-rupa lagialo: Nipumi nimi-para Laodisia

* 4:9: Onesimus-re Filemon-na kogonome adini aa. Epe Agaana
re adede kogonome adini aame page Tikikus raapu laama epalipi
loa lakesa. Filimo-na agaa madaa page apo ia-daa.

su-para piri onaanu page Hierapolis su-para pimi
onaaanu page raba muaaya.

14Demas page niaana epe dokta Luk go lapome
page nimi abi piralepape agaa lo o taatepe.

15 Nimi page neme abi piralepape lo agaare
Laodisia su-para piri onaanu laketapape. Goa
pua nimimi abi piralepape agaare Nimfa-na ada-
para kiritaawa pimi. Krais-na onaanu page lake-
tapape.

16 Nimimi go pepa aba dipi kirituare wala mo
Laodisia su-para lotu kiritae lo pimi onaanumi
dipina penaatapape. Go rabu page Laodisia su-
para pimi onaa nimumi pepa meda o taanaloa
nimimi go page dipialepape.

17Gore nimimi Arkipus-ri gupa pua laketapape:
Aa Mudumi abade mea gisae kogonore neme
waru pu kiritape lo pua laketapape.

18 Niri nina go pepa kimi patalepape agaa la o
taato: Abi patalepape. Ni Pol yaade. Niri kalabus
ada-para pa pi-ga nimimi ni madaa kone narugu-
laatepape. Gote-na epe raba meape konere nimi
padane padane lo gina.
Go mada.

